
1.220 hitz

Hazi bereko anai-arrebak 

Bikien bilkura antolatu dute datorren iganderako, azken urteetan gainbehera ikaragarria jasan duen arren, 1960. hamarkadako bilkuretan 3.000 lagun elkartu izan ziren. 

Estitxu Zabala 

Donostia 

Euskal Herrian 1966an antolatu zen lehen aldiz bikien bilkura. Eibarko (Gipuzkoa) Ramon eta Julio Sarasua bikiek antolatu zuten lehen bilkura hori, eta Javier Arroitajauregi apaizaren laguntza izan zuten. Eibarko Arrateko Santutegian 1.000 lagun inguru elkartu ziren. Hurrengo zazpi urteetan sendo heldu zioten bilkurari: Bilbon, Donostian, Gasteizen, Iruñean, Logroñon (Errioxa, Espainia), Gernikan (Bizkaia) eta Azpeitian (Gipuzkoa) bildu ziren hurrenez hurren. Arrakasta izugarria izan zuten batzar haiek, Euskal Herriko eta Espainiako lagunak biltzen ziren, garai batean, 3.000 lagun elkartzera ere iritsi ziren. Oroiminez gogoratzen ditu garai haiek Juan Carlos Sarasua eibartarrak, «oso esperientzia polita izaten zen, geure gauzetaz hitz egiten genuen, eta lagun asko egiten genituen». Bestalde, bilkuraren zaindari moduan San Benito eta San Ekulatika bikiak jarri zituzten. 

LAGUNTZA EKONOMIKOAREN BEHARRA. Garai hartako azken bilkura 1974an antolatu zuten Eibarren, eta 30 urte igaro arte ez zuten berriro egin. 2004an Sarasuak hartu zuen berriz ere bilkura antolatzeko ardura. Hala ere, azken urte horietan ez dira 50 lagun ere elkartu. Sekula ez dute laguntza ekonomikorik izan, eta ohitura galtzearen arrazoietako bat hori dela uste du Sarasuak, «kanpoko probintzietatik mugitu behar zuen jendeak bidaia eta bazkaria ordaindu beharra gastu handia zen». Sarasuak gogoan du Gasteizko bikote batek seikiak zituela, «kontu honetan nabilenetik ezagutu dudan familiarik handiena izan da». Horrelako familiek alde batetik bestera mugitzeko dituzten arazoengatik ikusten du beharrezkoa antolatzaileak instituzioen laguntza. 

Iaz 32 lagun inguru elkartu ziren.«Lan handia da horrelako bilkura bat antolatzea, baina nola edo hala aurrera atera nahi dut», dio Sarasuak. Azken urteetan adineko bikiak izan dira bilkurara joan direnak, hasierako bilkura haietara joaten zirenak. Hala ere, Sarasuak ez du indarra galdu, eta kosta ahala kosta bilkura antolatzen jarraituko duela esan du. Datorren urtean Donostian antolatu nahi du, «Eibarren antolatzen badugu, jende askok uko egiten dio deialdiari». Sarasuak ahal duen guztia egiten ari dela esan du, eta publizitatea egiten saiatzen ari dela. Eibarren bertan biki mordoa dagoela dio antolatzaileak, «jendeak bilkuraren berri baduela uste dut, baina gurasoek ere ez dituzte haurrak ekarri nahi, eta ez dakit zergatik», dio penaturik. Jendeak etorri nahi duela dio Sarasuak baina gero ez direla azaltzen. «Ez ditut behartu nahi, baina animatu bai». 

Izena emateko epea gaur amaituko da, eta oraindik oso jende gutxik du Eibarrera joateko asmoa. Ekitaldira joan nahi duten bikiek Juan Carlos Sarasuari deitu behar diote: (0034) 943- 53 0 1 93 edo 608- 20 78 67.  

Egitaraua: 

Apirilak 6, igandea 

11:15: Krabelin gorrien eta insignien banaketa Untzaga plazan. 

12:00: Hildako bikien aldeko meza San Andres elizan. Jarraian, bikien argazki ofiziala egingo dute. 

Ondoren: Txikiteoa eta bazkaria. 
______________________________________________________________
Begoña eta Nekane Garaigordobil - Bikiak 

«Gaztetan zalantzak sortu arren, normaltasunez bizi izan dugu» 

Anakoz Amenabar 

Legutio 

Fisikoki antz handia izan arren, oso izaera ezberdina dute Begoña eta Nekane Garaigordobilek. Herrian bertan, Legution, bata eta bestea ezberdintzen ez dituzten herritar asko badago ere, bien arteko aldea handia dela aitortu dute. «Oso izaera ezberdinak ditugu, eta ondo ezagutzen gaituztenek badakite fisikoa bakarrik dugula antzeko», nabarmendu du Nekanek. 

Hogeita hamahiru urte dituzte, eta dagoeneko atzean utzi dituzte txikitan zituzten konplexuak. «Egia esan, ez dugu bikiak izateagatik arazorik izan eta normaltasun osoz bizi izan dugu, baina egia da gazteagoa zarenean zalantza gehiago sortzen zaizkizula, eta nahasmen handiagoa izaten dela», adierazi du Begoñak. Ikastola garaiak izan ziren, beharbada, eurentzat zailenak. «Irakasle batzuek, adibidez, ez gintuzten bereizten, eta hasieran amorrua ematen zigun, baina denborarekin umorez hartzen duzu». Jantzitako arropek ere ez zuten gehiegi laguntzen, berdin janzten baitzituen amak. «Arropa berdinarekin joan behar izatea ez zitzaidan batere gustatzen, egia esan. Urteekin, nortasun apur bat duzunean, hasten zara gogokoena erabakitzen», nabarmendu du Nekanek. 

Desabantailak baino gehiago, halere, abantailak aurkitu dizkiote biki izateari. Ikasten zeudela, azterketa bat edo beste egiteko aldaketa ere egin zuten. «Matematika azterketa batean egin genuen behin aldaketa. Berdin jantzi, eta eskola atsedenaldian, Begoña eseri zen nire ordez proba egitera. Ondo atera zitzaigun», gogoratu du Nekanek. Nagusiak izan aurretik, halaber, adin bereko ahizpa izateak onura asko dituela nabarmendu dute. «Azken batean zurekin batera jaio den ahizpa da, eta biek gauzak batera egiteko, jolasteko edota kalera irteteko, beti duzu aldamenean lagun bat, haurra zarenean batik bat. Bost urteko aldearekin ezingo genituzke gauza berak egin». 

Atzera egin eta berriz jaiotzea posible balute ez lukete egoera aldatuko. «Bikia izatea ez da ez ona ez txarra, hala da, eta primeran. Bakarrik jaio banintz ere ederto», aipatu du Begoñak. Bien bitartean, nahasmen arazoren bat edo beste jasan behar izaten dute noizean behin. Gernikako azokan izan zuten azkena. «Ahizpa ezagutzen zuen lagun bat etorri zitzaidan, eta nik ez nekien nor zen. Bikia nuela esan, baina ez zuen sinesten, adarra jotzen ari nintzaiola uste zuen, Begoña etorri arte». 
______________________________________________________________
Arantxa eta Kontxi Zubillaga Bikiak 

«Batak bestea gehiegi ezagutzea da bikien alde txarrena» 

e. zabala 

Donostia 

Arantxa eta Kontxi Zubillaga (Astigarraga, 1962) bikiak dira. Beste bi ahizpa eta neba dituzte; Mari Karmen, Josetxo eta Anjeli, eta haiek dira denetan gazteenak. Egun, ezkonduta daude, Arantxa Lasarten bizi da eta Kontxi Altzan (Donostia). Hala ere, oraindik harreman handia dute elkarrekin eta maiz elkartzen dira. Ez dira familiako lehen bikiak izan: Euren amaren amonak bikiak izan zituen. Euren aitonak bi lehengusu pare biki zituen. Lehengusu hirukiak zituzten, eta Arantxak 17 urteko bi alaba biki ditu, Irati eta Amaia, baina horiek amaren sabelean ez ziren poltsa berean egon. 

Zubillaga ahizpek gustuko dute bikiak izatea, baina Arantxak ahizparen behar handiagoa duela dio. «Askotan, bat ahulagoa eta bestea indartsuagoa izaten da. Ni bien artean ahulena naiz, eta Kontxi beti ondoan izatea oso ondo etorri zait. Nahiz eta Kontxi batzuetan zakar xamarra den!». Askotan, hitz egin gabe besteak zer nahi duen eta zer pentsatzen duen badakitela nabarmendu du Kontxik. Txikitatik beti elkarrekin ibili dira, eskolan ere gela berean egon ziren, eta sekula ez dute arazorik izan horregatik. Arantxaren alabak, aldiz, ikastolan gela banatan jarri zituzten eta bera ez dago oso ados, «kontu horregatik asko eztabaidatu dut. Nire ustez, azken finean, bakoitzak bere bidea bilatzen du, ez dituzte zertan banatu». 

Haien ustez, bikia izatearen alde txarrena da batak bestea gehiegi ezagutzen duela, eta konparaketa gehiegi egiten direla; «gaizkia egin nahi badiot, oso ondo dakit nola egingo diodan mina Kontxiri», dio Arantxak. Beste bi ahizpekin eta nebarekin harreman ona duten arren, beren artean duten lotura berezia dela diote, «norbaiti zerbait kontatu behar badiot, berari kontatuko diot inori baino lehenago», aipatu du Kontxik. 

Anjelik noizbait ahizpa bikien loturarengatik inbidia sentitu izan duela onartu du, «Kontxi gehiago aldatu da, Arantxa sentikorragoa izan da beti. Txikitan bati errieta egiten bazioten, besteak gehiago sufritzen zuen» . «Gure amak batera gaixotzen ginela zioen, batak goizean sukarra bazuen, arratsalderako besteak izaten zuela», dio Kontxik. 14 urte izan zituzten arte berdin janzten ziren Zubillaga bikiak, «hamar urte egin genituenetik aspertu ginen arropa berdinarekin ibiltzeaz», aipatu du Kontxik. Arantxaren alabek lehenago utzi zioten berdin janzteari, «haiek desberdinagoak dira, bakoitzak bere janzteko estiloa du, eta lagun kuadrila ere desberdina dute». 

Kontxik Lasarten jendea agurtzen duela dio, «Arantxa naizelakoan jende askok agurtzen nau, nik ez ditut ezagutzen, baina agurtu egiten ditut». Arantxak anekdota bat kontatu du: «Autoeskola banatan atera genuen gida baimena. Hala ere, biak praktikoa hirugarrengoan atera genuen, eta aurreko bi azterketetan huts berak egin genituen. Lehenengoan, abiaduran izan genuen hutsa, eta bigarrengoan, berriz, hirian. Bitxia iruditu zitzaidan eta barregurea eman zidan». 

 

 

«Gu bion arteko lotura berezia da, beste bi ahizpekin eta nebarekin ez dugu harreman bera» 

Kontxi eta Arantxa Zubillaga - Bikiak 

